
Umsögn frá Samtökum hernaðarandstæðinga um tillögu til þingsályktunar um Undirritun 
og fullgildingu samnings Sameinuðu þjóðanna um bann við kjarnorkuvopnum, Þingskjal 
187 — 186. mál.

Samtök hernaðarandstæðinga hafa móttekið umsagnarbeiðni um 186. mál, 
þingsályktunartillögu um undirritun og fullgildingu samnings Sameinuðu þjóðanna um bann 
við kjarnorkuvopnum. Samtökin hafa áður veitt umsagnir um samhljóma mál og árétta fyrri 
afstöðu sína þess efnis að um afar brýnt málefni sé að ræða og hvetja eindregið til 
tafarlausrar samþykktar þess.

Frá því að málið var síðast flutt á þingi hafa þau tíðindi orðið að nægilega mörg aðildarríkja 
Sameinuðu þjóðanna hafa bæði undirritað og fullgilt sáttmálann til þess að hann telst nú 
gildur að alþjóðalögum. Sífellt stærri hluti ríkja heims skipa sér þannig í sveit þeirra sem 
fengið hafa nóg af því að bíða eftir að kjarnorkuveldin standi við skuldbindingar sínar um að 
vinna að kjarnorkuafvopnun innan núgildandi sáttmála.

Það er ekkert launungarmál að þessi breiða og vaxandi samstaða og stuðningur við yngsta 
afvopnunarsáttmála heims hefur valdið kjarnorkuveldunum þungum áhyggjum. Seint á 
síðasta ári bárustt.a.m. fregnir af fáheyrðum þrýstingi Bandaríkjastjórnar á nokkur 
aðildarríkjanna þar sem eindregið var lagt að þeim að draga stuðning sinn við sáttmálann til 
baka. Slík framganga er vítaverð og úr takti við hefðbundin diplómatísk samskipti, en 
undirstrikar þó fyrst og fremst að ríkin sem hafa yfir kjarnorkuvopnum að búa óttast að 
sáttmálinn muni á skömmum tíma skapa slíkt andrúmsloft á alþjóðavettvangi að þeim verði 
siðferðislega ómögulegt að viðhalda kjarnorkuvopnabúrum sínum.

Aðildarríki Nató, ísland þar með talið, hafa myndað sameiginlega blokk í þessu máli sem 
augljóslega hefur þann tilgang einan að verja kjarnorkustefnu hernaðarbandalagsins og 
einstakra aðildarþjóða þess. Til að slá ryki í augu almennings er þó látið í það skína að 
bandalagið stefni einnig að kjarnorkuafvopnun, en að vænlegra sé að gera slíkt innan ramma 
núgildandi alþjóðasáttmála og þá sérstaklega NPT-sáttmálans svokallaða, um bann við 
útbreiðslu kjarnorkuvopna sem tók gildi fyrir meira en hálfri öld síðan.

Það er hlálegt að skákað sé í skjóli NPT-sáttmálans á sama tíma og einstök aðildarríki Nató 
grafa undan honum leynt og Ijóst og má þar sérstaklega horfa til stórfelldrar endurnýjunar og 
stækkunar á kjarnorkuvopnabúri Bretlands sem nú stendur fyrir dyrum. Hann er því 
augljóslega ekki fullnægjandi ef markmiðið er kjarnorkuafvopnun.

Mannkynið er á háskalegri braut með sífelldri þróun og endurnýjun kjarnavopna. Sagan 
kennir okkur að öll þau vopn sem mennirnir smíða sér eru að lokum notuð í hernaði. 
Jafnframt verður ekki fram hjá því litið að þróun og smíði kjarnorkuvopna felur í sér 
gegndarlausa sóun fjármuna, sem fyrir vikið nýtast ekki til annarra og brýnni samfélagslegra 
verkefna. Það er eindregin ósk Samtaka hernaðarandstæðinga að ísland undirriti og fullgildi 
samninginn um bann við kjarnorkuvopnum og ekki væri verra að ná með því að rjúfa þann 
múr sem Nató-ríki hafa reist til að standa í vegi afvopnunar og friðsælli framtíðar.

Fyrir hönd Samtaka hernaðarandstæðinga
Guttormur Þorsteinsson, formaður


